
Osasunbidea-Nafarroako Osasun Zerbitzuak argitara eman du herrietako kontsultategi medikoak eraikitzeko dirulaguntzen deialdia
Nafarroako Aurrekontu Orokorren proiektuan 933.000 euroko kontusaila aurreikusi da xede horretarako
Asteazkena, 2007ko abenduaren 12a.  Nafarroako Aldizkari Ofizialean argitaratu da gaur (154 zk.a, abenduaren 12koa) Osasunbidea-Nafarroako Osasun Zerbitzuko zuzendari kudeatzaileak emandako ebazpena, 2008. urtean herrietako oinarrizko osasun laguntzako kontsultategi medikoak eta kontsultategi osagarriak eraiki eta berritzeko dirulaguntzetarako deialdia onesten duena. 
Datorren urterako aurrekontu orokorren proiektuan, oraindik Parlamentuan eztabaidatu eta onesteko badago ere, 933.000 euroko kontusaila dago aurreikusirik xede horretarako.
Herrietako oinarrizko osasun laguntzako kontsultategiak udal titularitatekoak dira, eta Osasunbidea-Nafarroako Osasun Zerbitzuak osotara finantzatzen ditu horiek eraiki edo berritzeko lanak, betiere lan horiek kasuan kasuko urteko deialdiaren barruan onesten badira. Osasunbidea-Nafarroako Osasun Zerbitzuak bere gain hartzen du, halaber, kontsultategi horiek altzariz eta tresneriaz hornitzeko kostua, behin eraikinak egin edo berrituta daudenean. Egun, herrietako 247 kontsultategi daude Nafarroan.
2007ko ekitaldian 16 kontsultategi eraiki ziren, herri hauetan: Erratzu (Baztan), Etxauri, Aribe, Zubiri (Esteribar), Bidankoze, Faltzes, Arrada, Uxue, Kaseda, Abartzuza, Iturgoien, Meano, Murieta, Monteagudo, Ribaforada eta Fustiñana. 

Azken sei ekitaldi ekonomiko hauetan, 2002tik 2008ra, herrietako kontsultategiak eraikitzeko dirulaguntzak biltzen dituen kontusailak %98,3ko igoera izan du, 470.547 eurokoa izan zen 2002an eta 933.000 eurokoa izanen da 2008an, gehikuntza sekuentzia honekin: 2002an, 470.547 euro; 2003an, 598.451 euro; 2004an, 593.434 euro, 2005ean, 697.469 euro; 2006an, 800.102 euro; 2007an, 900.000 euro, eta 2008an, 933.000 euro (onetsi gabe dagoen aurrekontu proiektuan jasotako zenbatekoa).

Herrietako kontsultategi horietan aritzen diren osasun arloko langileen lansariak –familiako medikuak, pediatrak eta erizainak– Osasunbidea-Nafarroako Osasun Zerbitzuak ordaintzen ditu, eta, era berean, eraikinetako funtzionamendu gastuetarako dirulaguntzak ematen ditu (elektrizitate eta ur kontsumoa, mantentze-lanak, etab.). Herrietako kontsultategien funtzionamendurako dirulaguntzari erantzuteko, 870.000 euroko kontusaila aurreikusi da Nafarroako 2008ko Aurrekontu Orokorren proiektuan; diru kopuru hori kontsultategi guztien artean banatzen da bakoitzaren azaleraren arabera. 

Funtzionamendu gastuetarako kontusaila ere gehitu da azken zazpi ekitaldi hauetan, %39,56, zehazki, 2002an 623.398 eurokoa izatetik 2008an 870.000 eurokoa izatera pasa baita, gehikuntza sekuentzia honekin: 2002an, 623.398 euro; 2003an, 669.098 euro; 2004an, 693.608 euro; 2005ean, 725.000 euro; 2006an, 774.031 euro; 2007an, 820.473 euro, eta 2008rako, 870.000 euro (onetsi gabe dagoen aurrekontu proiektuan jasotako zenbatekoa).
Deialdiaren baldintzak
NAOn gaur argitaratu den dirulaguntza deialdian ezartzen denez, toki entitateek beren kontsultategiak eraiki edo berritzeko eskabidea aurkeztu beharko dute, Osasunbidea-Nafarroako Osasun Zerbitzuari zuzenduta, dokumentazioa erantsirik: aurreproiektua, memoria teknikoa eta aurrekontuak; kontsultategi medikoa eraiki edo birmoldatzeko beharra arrazoitzen duen txostena eta kontsultategia osasun jardueretarako soilik erabiliko dela dioen adierazpena. 

Ondorio horietarako, deialdiak baremo bat ezartzen du, kontsultategietarako erabil daitezkeen azalerak kalkulatzeko, bertan osasun laguntza hartzen duten biztanle kopuruaren arabera: 350 baino gutxiagoko herrietan, 54 metro koadro, horietatik 45 erabilgarriak; 350 eta 1.000 artean 107 metro koadro, horietatik 74 erabilgarri; 1.000 eta 2.000 arteko herrietan bi neurri daude, bata 137 metro koadro (114 erabilgarri), eta bestea 169 metro koadro (141 erabilgarri); 2.000 eta 3.000 artean 263 metro koadro, horietatik 218 erabilgarri, eta azkenik 3.000tik gorakoak, 432 metro koadrorekin (360 erabilgarri).
Toki entitateen eskabideak baloratzeko batzorde bat eratzen da; Oinarrizko Osasun Laguntzako zuzendaria batzordeko burua da, eta barrutietako zuzendariordeak (Nafarroako iparraldea, Nafarroako ekialdea, Lizarra eta Tutera) eta Oinarrizko Osasun Laguntzako Zerbitzu Orokorretako teknikari bat, berriz, batzordeko kideak. Dirulaguntzak irizpide hauen arabera esleitzen dira: Oinarrizko Osasun Laguntzaren lehentasunak, aurrekontuan dagoen dirua eta eskabide kopurua.
Orobat, kontuan hartzen da aurreproiektua egokia den kontsultategia eraiki edo berritzeko osasun laguntzari dagokionez dauden behar errealekiko; laguntza hartuko duen populazioa, eta lokalen irisgarritasuna, bai eta aurrekontua eta egin beharreko lana bat etortzea ere, baremo bat ezarririk baitago: 1.385 euroko dirulaguntza eraikitako metro koadro bakoitzeko obra berrien kasuan eta 790 eurokoa berritze edo egokitzeko lanen kasuan.

